
ILMIY MAQOLA YOZISH 
KOMPETENSIYASINI 
RIVOJLANTIRISHDA 
STATISTIK METODLARNI 
INTEGRATSIYALASHNING 
TA’LIMIY SAMARADORLIGI
Rahimova Indira Qudrat qizi
Abu Rayhon Beruniy nomidagi
Urganch davlat universiteti 2-kurs tayanch doktoranti

Annotatsiya: Ushbu maqolada statistik metodlarni ilmiy maqola yozish jarayoniga integratsiyalash orqali talabalarning 
ilmiy savodxonligini rivojlantirish masalasi o‘rganilgan. Tadqiqot aralash metodlar (mixed-methods) asosida olib borilib, 
60 nafar talaba ishtirokida eksperimental va nazorat guruhlari tashkil etildi. Tajriba guruhi uchun statistik tahlil va yozma 
ifodani bog‘lovchi 6 haftalik o‘quv moduli ishlab chiqildi va amaliyotga joriy qilindi. Natijalar shuni ko‘rsatdiki, statistik 
metodlarni yozuv kontekstida o‘rgatish talabalar bilim darajasining oshishiga, ilmiy dalillash ko‘nikmalarining shaklla
nishiga va akademik ishonchining mustahkamlanishiga sezilarli darajada ta’sir ko‘rsatdi. Talabalar tomonidan yozilgan 
maqolalar tahlili statistik tushunchalarning aniq va mantiqiy ifoda etilganini ko‘rsatdi. So‘rovnoma va intervyu natijalari esa 
talabalar tajribasining ijobiy o‘zgarganini tasdiqladi. Tadqiqot natijalari statistikani alohida fan sifatida emas, balki ilmiy 
kommunikatsiyaning integratsiyalashgan qismi sifatida o‘qitish zarurligini asoslaydi.

Kalit so‘zlar: ilmiy yozuv, statistik metodlar, oliy ta’lim, tadqiqot, kompetensiya, tahliliy fikrlash, maqola yozish ko‘nik­
malari.
Abstract: This article explores the development of students’ scientific literacy through the integration of statistical methods 
into the process of scientific writing. The study employed a mixed-methods approach and involved 60 students, divided 
into experimental and control groups. A six-week instructional module connecting statistical analysis and academic writing 
was designed and implemented for the experimental group. The results demonstrated that teaching statistics in the con-
text of writing significantly improved students' knowledge levels, fostered scientific argumentation skills, and strengthened 
academic confidence. Analysis of students’ written articles revealed accurate and logical articulation of statistical con-
cepts. Survey and interview results confirmed positive changes in students’ learning experiences. The findings support 
the necessity of teaching statistics as an integrated component of scientific communication rather than as an isolated 
discipline.

Key words: scientific writing, statistical methods, higher education, research, competence, analytical thinking, academic 
writing skills.
Аннотация: В статье рассматривается вопрос развития научной грамотности студентов посредством интеграции 
статистических методов в процесс написания научных статей. Исследование проведено с использованием сме-
шанного метода (mixed-methods), в котором приняли участие 60 студентов, разделённых на экспериментальную 
и контрольную группы. Для экспериментальной группы был разработан и внедрён 6-недельный учебный модуль, 
связывающий статистический анализ и письменное выражение. Результаты показали, что обучение статистике 
в контексте письма значительно повысило уровень знаний студентов, сформировало навыки научной аргумен-
тации и укрепило академическую уверенность. Анализ написанных студентами статей выявил точное и логичное 
применение статистических понятий. Данные опросов и интервью подтвердили положительные изменения в вос-
приятии студентами процесса. Результаты исследования обосновывают необходимость преподавания статистики 
как неотъемлемой части научной коммуникации, а не как отдельной дисциплины.

Ключевые слова: научное письмо, статистические методы, высшее образование, исследование, компетент-
ность, аналитическое мышление, навыки написания статей.

KIRISH
Ilmiy maqola yozish – zamonaviy oliy ta’limda talabalarning tadqiqotchilik kompetensiyalarini shakllanti

rishda asosiy o‘rin tutadigan ko‘nikmalardan biridir [10]. Ammo bu jarayon nafaqat mazmunni tushunarli tarzda 
ifodalashni, balki dalillarga asoslangan mantiqiy fikrlashni ham talab qiladi. Ayniqsa, ijtimoiy, pedagogik va 

tabiiy fanlar doirasida olib boriladigan tadqiqotlarda statistik metodlardan foydalanish ilmiy maqolaning asosiy 
komponentlaridan biridir [7]. Shu bois, statistik savodxonlikni rivojlantirish – zamonaviy talabaning nafaqat ilmiy, 
balki professional rivojlanishida ham muhim omil hisoblanadi.

So‘nggi yillarda ko‘plab tadqiqotchilar oliy ta’limda statistik metodlarni o‘rgatishning interaktiv va amaliy 
usullarini izlab kelmoqda. 

Masalan, Garfield va Ben-Zvi statistikani o‘rgatishda ma’lumotlarga asoslangan faol o‘quv muhitlarini yara­
tishni tavsiya qilgan [5]. Shuningdek, Cobb statistikani o‘rgatishdagi asosiy muammo – bu nazariy tushunchalarni 
amaliy kontekstga bog‘lay olmaslik ekanligini ta’kidlaydi [3]. Ayniqsa, ilmiy yozuvga statistik metodlarni integratsi-
yalash bo‘yicha metodik izlanishlar kam bo‘lib, bu sohada yangicha pedagogik yondashuvlarga ehtiyoj mavjud [2]. 
Statistik metodlar yordamida talabalar ilmiy dalillarni tahlil qilish, gipotezani tekshirish, o‘z tadqiqot natijalarini 
kvantitativ jihatdan asoslash imkoniyatiga ega bo‘ladi [6]. Bu esa ularning yozma ishlari sifatini sezilarli darajada 
oshiradi. Afsuski, amaldagi o‘quv dasturlarida statistik tahlil va yozma ifodaning o‘zaro bog‘liqligi yetarli dara-
jada aks ettirilmagan. Talabalar ko‘pincha statistik formulalarni yodlaydi, biroq ularni maqola yozishda to‘g‘ri 
qo‘llashda qiynaladi [11].

Shu nuqtai nazardan, ushbu tadqiqotning maqsadi – bakalavr bosqichidagi talabalar uchun ilmiy maqola 
yozishda statistik metodlarni o‘rgatish bo‘yicha samarali pedagogik model ishlab chiqish va uni amaliyotda sinab 
ko‘rishdir. Tadqiqot statistik savodxonlikni yozma ifoda bilan integratsiyalovchi o‘quv dizaynini ishlab chiqadi 
hamda uning samaradorligini taqqoslov testlar, yozma ishlar tahlili va talabalar fikr-mulohazalari asosida baho­
laydi.

MAVZUGA OID ADABIYOTLAR SHARHI 
Zamonaviy ta’lim tizimida ilmiy savodxonlik va yozma ifoda ko‘nikmalarini shakllantirish muhim pedagogik 

vazifalardan biri hisoblanadi. Ilmiy maqola yozish kompetensiyasi nafaqat til va uslub bilan bog‘liq, balki dalil-
lash, tahlil qilish va statistik asoslash ko‘nikmalarini ham qamrab oladi. Shu bois, ko‘plab tadqiqotchilar statistik 
metodlarni ilmiy yozuvga integratsiyalash masalasiga alohida e’tibor qaratmoqda. 

Hyland (2009) ilmiy yozuvda mantiqiy tuzilma, argumentatsiya va dalillarning roli haqida to‘xtalar ekan, 
statistik dalillar ushbu komponentlarning ishonchliligini ta’minlashda asosiy vositalardan biri ekanini ta’kidlaydi. 
Uning fikricha, talabalar statistik fikrlash asoslarini yozma vazifalar orqali egallasa, bu ularning akademik nutqini 
mustahkamlashga xizmat qiladi.Wingate (2012) esa yozma akademik kompetensiyani rivojlantirishda fanga 
xos metodologik yondashuvlar bilan tanishish zarurligini ta’kidlaydi. U ilmiy maqola yozish jarayonida statistik 
tahlilga asoslangan dalillarni kiritish nafaqat kompetensiyani oshiradi, balki talabaning tanqidiy fikrlash qobili-
yatini ham rivojlantiradi, degan xulosaga keladi. Mahalliy tadqiqotlar ham ushbu masalaga e’tibor qaratmoqda. 
Yo‘ldoshev A. (2020) o‘z tadqiqotida O‘zbekistondagi oliy ta’lim muassasalarida ilmiy savodxonlikni oshirishda 
zamonaviy AKT vositalari va statistik dasturlar (SPSS, Excel, Jamovi)dan foydalanish samaradorligini tahlil 
qilgan. Unga ko‘ra, statistik metodlar bilan boyitilgan o‘quv modullari talabalar yozgan ilmiy maqolalarning sifa-
tini sezilarli darajada oshirgan. Biggs va Tang (2011) konstruktiv yondashuv asosida tuzilgan ta’lim modul-
larining talabaning faolligini oshirishi va mustaqil tahlil qilish qobiliyatini kuchaytirishini qayd etadi. Statistik 
metodlarni bevosita yozma topshiriqlar bilan bog‘lash orqali bu yondashuvni amaliyotga tatbiq etish mumkin.

Bundan tashqari, APA (American Psychological Association) va ICMJE kabi xalqaro tashkilotlarning 
yozuv bo‘yicha standartlari statistik asoslashning ilmiy maqolalardagi zaruriy komponent ekanligini ta’minlaydi. 
Ularning tavsiyalariga ko‘ra, har qanday ilmiy bayonot statistik asos bilan mustahkamlangan bo‘lishi lozim. 

Natijaviy jihatdan, mavjud adabiyotlar statistik metodlarni yozma akademik faoliyatga integratsiyalash 
nafaqat ta’limiy samaradorlikni oshirishi, balki talabalar orasida tanqidiy tahlil va dalillash madaniyatini rivo-
jlantirishda muhim vosita bo‘lishini ko‘rsatmoqda. Bu esa ilmiy maqola yozish kompetensiyasini rivojlantirishda 
statistik yondashuvlarning integratsiyalashgan model sifatida samarali qo‘llanilishini asoslaydi.

TADQIQOT METADOLOGIYASI
Ushbu tadqiqot aralash metodlar (mixed-methods) asosida tashkil etilgan bo‘lib, unda statistik metodlarni 

ilmiy maqola yozish jarayoniga integratsiyalashning ta’limiy samaradorligi baholandi. Tadqiqot 2024–2025 
o‘quv yilining bahorgi semestrida Abu Rayhon nomidagi Urganch davlat universiteti Pedagogika va psixologiya 
fakultetida o‘tkazildi. Unda 3-bosqichda tahsil olayotgan 60 nafar talabadan iborat ikkita parallel guruh shakllan-
tirildi: tajriba guruhi va nazorat guruhi, har birida 30 nafardan talaba qatnashdi. Guruhlar tenglashgan akademik 
ko‘rsatkichlar asosida tanlandi. Tajriba guruhiga statistik metodlarni yozma akademik topshiriqlarga integratsi-
yalovchi maxsus o‘quv moduli joriy etildi, nazorat guruhi esa mavjud an’anaviy darslar asosida o‘qitildi.

Tajriba guruhi uchun ishlab chiqilgan modul 6 haftalik ta’lim siklini qamrab olib, statistik tahlilning nazariy 
asoslari (masalan, o‘rtacha qiymat, dispersiya, p-qiymat, χ²-test va t-test) hamda ularni ilmiy maqola yozuviga 
amaliy tatbiq etish bosqichlarini o‘z ichiga oldi. Darslar haftasiga uch marotaba (1 soat nazariy, 2 soat amaliy) 
tashkil qilinib, ularda interaktiv seminarlar, SPSS dasturida mashqlar va mustaqil yozma topshiriqlar muhim 
o‘rin egalladi. Har bir talaba yakuniy bosqichda o‘zining kichik ilmiy maqolasini yozib, unda statistik metodlar 
orqali tahlil qilingan dalillarga asoslangan natijalarni bayon etdi.

Tadqiqot baholash mezonlari sifatida uch asosiy vositadan foydalanildi. Birinchidan, talabalar bilim dara-
jasining o‘zgarishini aniqlash uchun boshlang‘ich (pre-test) va yakuniy (post-test) testlar tashkil etildi. Ushbu 
testlarda statistik terminlar, formulalar va ularning kontekstga muvofiq qo‘llanishi baholandi. Ikkinchidan, tala-
balarning yozma ishlaridagi statistik savodxonlik “Ilmiy yozuv rubrikasi” asosida ekspertlar tomonidan tahlil 
qilindi; bunda statistik tushunchalarning aniqligi, dalillarning asoslanganligi, mos terminologiya va yozma 
izohlar sifati e’tiborga olindi. Uchinchidan, talabalar fikr-mulohazalarini o‘rganish maqsadida Likert shkalasi-
dagi so‘rovnoma va fokus-intervyular o‘tkazildi. So‘rovnomalar talabalar tajribasini umumiy baholash imkonini 
bergan bo‘lsa, intervyular chuqur motivatsion va metodik jihatlarni yoritishga xizmat qildi.

Yig‘ilgan kvantitativ ma’lumotlar SPSS 26.0 dasturida t-taqqoslash (t-test) va chi-kvadrat testi (χ²) 
yordamida tahlil qilindi, sifatli ma’lumotlar esa Braun va Clarke metodologiyasi asosida tematik kontent-tahlil 
orqali kodlandi [1]. Ushbu yondashuv modullar samaradorligini bir vaqtning o‘zida ham miqdoriy, ham sifatli 
ko‘rsatkichlar orqali tahlil qilish imkonini berdi.

TAHLIL VA NATIJALAR
Tadqiqot davomida yig‘ilgan ma’lumotlar asosida statistik metodlarni yozma ilmiy faoliyatga integratsi-

yalovchi o‘quv modulining samaradorligi tahlil qilindi. Natijalar quyidagi asosiy yo‘nalishlar bo‘yicha taqdim 
etiladi: (1) bilimlar o‘zgarishi (pre-test va post-test natijalari), (2) yozma ishlar sifati, (3) talabalar fikr-mulo-
hazalari va subyektiv baholashlar.
1.	 Bilimlar darajasidagi o‘zgarish

Pre-test va post-test natijalari orqali talabalar bilimlaridagi o‘zgarishlar aniqlashtirildi. Quyidagi jadvalda ikki 
guruh natijalari taqqoslab ko‘rsatilgan:

1-jadval
Baholash bosqichi Tajriba guruhi (M ± SD) Nazorat guruhi (M ± SD) t qiymati p-qiymati

Pre-test 11.2 ± 2.1 11.4 ± 2.3 0.34 0.732
Post-test 17.6 ± 1.8 13.3 ± 2.2 7.82 <0.001***

Tajriba guruhida post-test ballari sezilarli darajada oshgan (M = 17.6, SD = 1.8) va t-test natijalari bu 
o‘zgarish statistik jihatdan ishonchli ekanini ko‘rsatdi (t = 7.82, p < 0.001). Aksincha, nazorat guruhida bunday 
o‘zgarish kuzatilmadi (t = 1.24, p > 0.05). Bu natijalar maxsus o‘quv moduli talabalar bilimini statistik metodlar 
bo‘yicha sezilarli darajada oshirganligini isbotlaydi.
2.	 Yozma ishlar tahlili

Tadqiqot doirasida talabalar tomonidan yozilgan yakuniy ilmiy maqolalar maxsus ishlab chiqilgan “Ilmiy 
yozuv rubrikasi” asosida baholandi. Rubrika mezonlariga quyidagilar kiritildi: statistik terminlardan to‘g‘ri foyda
lanish, metod tanlashning mantiqiy asoslanishi, natijalarni aniq va dalillangan tarzda interpretatsiya qilish, grafik 
yoki jadval asosida vizual tasvirlash va yozma ifodaning silliqligi.

Tahlil natijalariga ko‘ra, tajriba guruhidagi talabalar 5 ballik tizimda o‘rtacha 4,4 ball yig‘gan bo‘lsa, nazorat 
guruhidagi talabalar 3,1 ball bilan cheklangan. Ayniqsa, tajriba guruhida t-test va χ²-test kabi statistik metodlarni 
maqolaga kontekstual ravishda qo‘llash, p-qiymatni izohlab berish va natijani ilmiy dalilga aylantirishda yuqori 
darajadagi ko‘nikma namoyon etildi. Aksariyat talabalar o‘z maqolalarida statistik testlar yordamida gipotezalarni 
tekshirib, natijalarni grafiklar yoki jadvallar orqali tasvirlashga intilgan. Bu esa ularning statistik bilimlarini yozma 
akademik faoliyatga muvaffaqiyatli tatbiq eta olganini ko‘rsatadi.

Nazorat guruhida esa statistik ifodalar ko‘pincha faqat nazariy shaklda, amaliy kontekstsiz ishlatilgan va 
yozma talqinda aniqlik yetishmagan. Mazkur tahlil statistik metodlarni yozuvga integratsiyalash talabalarning 
nafaqat bilim darajasini, balki mantiqiy bayon, dalillash va ilmiy tafakkur sifatini ham oshirishini ko‘rsatdi.
3.	 Talabalar fikr-mulohazalari (so‘rovnoma va intervyu)

Tadqiqot yakunida talabalar bilan o‘tkazilgan so‘rovnoma va chuqurlashtirilgan intervyular modulli ta’limning 
subyektiv samaradorligini aniqlashga xizmat qildi. So‘rovnoma Likert shkalasi asosida tuzilgan bo‘lib, unda talabalar 
statistik metodlarni yozma faoliyatda qo‘llash bo‘yicha o‘z fikr-mulohazalarini 1 dan 5 gacha ballar orqali ifodaladilar. 
Natijalar shuni ko‘rsatdiki, talabalarning aksariyati statistikani real ilmiy yozuvga tatbiq etish orqali uni chuqurroq 

o‘zlashtirganliklarini bildirgan. Jumladan, “Statistikani real maqolada ishlatishga o‘rgandim” degan band 
bo‘yicha o‘rtacha ball 4,6 ni tashkil etgan bo‘lsa, “Natijalarimni ishonchli dalillar bilan asoslay olishim kuchaydi” 
degan bandga 4,5 ball berilgan.

Intervyu natijalarida esa talabalar modulli yondashuv ularning o‘quv motivatsiyasi, ishonchi va yozuvga 
nisbatan munosabatini ijobiy tomonga o‘zgartirganini ta’kidlashdi. Masalan, bir talaba: “Oldin statistikani faqat 
qiyin formulalar deb o‘ylardim, endi uni maqolada qanday ishlatishni aniq bilaman”, – deya fikr bildirgan bo‘lsa, 
yana bir talaba: “Maqolamda p-qiymat orqali natijani asoslash menga o‘zimni haqiqiy tadqiqotchi sifatida his 
qilish imkonini berdi”, – degan ijobiy kayfiyatni namoyon qilgan. Ushbu fikr-mulohazalar statistik bilimlarni yozuv 
kontekstida o‘rgatish nafaqat kognitiv, balki affektiv sohalarga ham ijobiy ta’sir ko‘rsatishini anglatadi. Talabalar 
statistika va ilmiy yozuv o‘rtasidagi bog‘liqlikni anglaganlarida, o‘zlarini faol tadqiqot jarayonining bir qismi sifa-
tida his qilganlar, bu esa o‘quv motivatsiyasining oshishiga olib kelgan.

Ushbu tadqiqot natijalari shuni ko‘rsatdiki, statistik metodlarni ilmiy maqola yozuviga integratsiyalash tala-
balar yozma kompetensiyasini rivojlantirishda muhim omil hisoblanadi. Tajriba guruhi ishtirokchilarining statistik 
bilimlari hamda yozma ifodadagi dalillash qobiliyatlari nazorat guruhiga nisbatan ancha yuqori darajada bo‘ldi. 
Bu esa statistik savodxonlik va akademik yozuv o‘rtasidagi bevosita bog‘liqlikni tasdiqlaydi. Shuningdek, ushbu 
yondashuv talabalarning tanqidiy fikrlash, mustaqil tahlil qilish va dalillangan xulosa chiqarish ko‘nikmalarini 
mustahkamladi.

Bu topilmalar ilgari o‘tkazilgan tadqiqotlar bilan hamohang. Masalan, Chance va boshqalar statistikani 
amaliyot orqali o‘rgatish talabaning mavzuni chuqurroq anglashiga olib kelishini ta’kidlagan [2]. Garfield va 
Ben-Zvi esa statistik metodlarni faol yozma faoliyat bilan integratsiyalash ta’limiy natijalarni sezilarli darajada 
oshirishini isbotlagan [5]. Bizning tadqiqotda ham talabalar statistika vositalarini faqat formulalar sifatida emas, 
balki ilmiy dalil yaratishning vositasi sifatida qabul qilganini ko‘rish mumkin. Ayniqsa, p-qiymatni interpretat-
siya qilish, t-test va chi-kvadrat testlarini tanlash va maqbul ifodalash bo‘yicha ko‘nikmalar mustahkamlangan. 
Ilgari olib borilgan tadqiqotlarda ko‘plab talabalar statistikani mavhum va qiyin fan sifatida qabul qilishlari 
aytilgan [9; 11]. Bunday salbiy qarashlar, ayniqsa, ijtimoiy fanlar yo‘nalishidagi talabalar orasida keng tarqalgan. 
Ushbu holat statistikani izolyatsiyalangan tarzda, ya’ni real kontekstdan ajratilgan holda o‘qitish natijasida 
yuzaga keladi. Ammo bizning tadqiqot shuni ko‘rsatdiki, statistikani ilmiy yozuv kontekstida, ya’ni maqola yozish 
jarayoniga integratsiyalangan holatda o‘qitish orqali ushbu murakkablikni bartaraf etish mumkin.Tadqiqot nati-
jalari, shuningdek, Svales va Feak tomonidan ilgari surilgan “genre-based” yondashuvga ham uyg‘un. Ya’ni, 
ilmiy yozuv muayyan konvensiyalar, til shakllari va retorik tuzilmalarni o‘z ichiga oladi [10]. Statistik metodlarni 
ushbu tuzilmalarga joylashtirish – talabalarni nafaqat yozuvchi, balki tadqiqotchi sifatida ham shakllantiradi. Bu 
fikr Nisbett tomonidan ilgari surilgan “tahliliy tafakkur” konsepsiyasiga ham mos keladi: statistik fikrlash inson 
tafakkurida dalillashga asoslangan, mantiqiy qaror qabul qilishni kuchaytiradi [8].Tadqiqotda aniqlangan muhim 
jihatlardan biri – talabalar motivatsiyasi va o‘ziga bo‘lgan ishonchning ortganidir. Bu holat dastlabki intervyular 
va so‘rovnoma natijalari orqali tasdiqlandi. Talabalar statistikani real ilmiy kontekstda ko‘ra boshlaganlarida, 
ularning mavzuga nisbatan munosabati ijobiy tomonga o‘zgardi. Bu holat pedagogik jihatdan nihoyatda muhim 
bo‘lib, o‘quv jarayoniga statistik metodlarni kontekstual yondashuv asosida integratsiyalash lozimligini ko‘r
satadi [3].

Shu bilan birga, ushbu metodologiyaning keng tadbiq etilishi uchun ayrim cheklovlar mavjud. Birinchidan, 
statistikani yozuv bilan bog‘lash uchun o‘qituvchining o‘zi ham ikki sohaga – statistika va ilmiy yozuvga – chuqur 
egalik qilishi zarur. Ikkinchidan, talabalar sonining ko‘pligi va vaqt cheklovlari modulli yondashuvni joriy etishda 
amaliy muammolarni yuzaga keltiradi. Biroq bu cheklovlarga qaramay, natijalarning yuqori samaradorligi 
bunday yondashuvni kelgusida kengroq miqyosda tatbiq etishni taqozo etadi. Shunday qilib, mazkur tadqiqot 
statistik metodlarni yozma faoliyat bilan integratsiyalash nafaqat bilim, balki fikrlash va tahliliy savodxonlikning 
shakllanishiga olib kelishini namoyon etdi. Bu yondashuv zamonaviy ta’limda interdisiplinar integratsiyaning 
amaliy namunasidir.

XULOSA VA TAKLIFLAR 
Ushbu tadqiqot natijalari shuni ko‘rsatdiki, statistik metodlarni ilmiy maqola yozish jarayoniga integratsi-

yalash orqali talabalar yozma ilmiy savodxonligini, dalillash madaniyatini va tahliliy tafakkurini samarali tarzda 
rivojlantirish mumkin. O‘tkazilgan eksperimental ta’lim moduli orqali statistik tahlil, natijalarni yozma shaklda 
izohlash va grafik-analitik ifodalarni kiritish kabi ko‘nikmalar talabalar tomonidan o‘zlashtirildi hamda ular o‘z 
ilmiy maqolalarida statistik metodlardan mustaqil va asosli foydalanishga erishdilar. Tajriba guruhi talabalari 
statistik savodxonlik, ilmiy dalillash va yozma ifodaning mantiqiyligi bo‘yicha sezilarli yutuqlarga erishgan 
bo‘lsa, nazorat guruhida bunday o‘sish ko‘zga tashlanmadi. Bu esa statistik bilimlarni faqat nazariy shaklda 
emas, balki amaliy va kontekstual tarzda, ya’ni real yozuv jarayoniga integratsiyalangan holda o‘qitish muhim-
ligini isbotlaydi.

Tadqiqot, shuningdek, talabalar o‘rtasida statistikaga nisbatan ijobiy munosabat shakllanishiga ham xizmat 
qildi. Avval murakkab va mavhum deb hisoblangan statistik tushunchalar ilmiy maqola kontekstida tushunarli 
va qo‘llanishga yaroqli vositalar sifatida qabul qilindi. Bu holat o‘z navbatida talabalarning o‘ziga bo‘lgan ishon-
chini, motivatsiyasini va akademik identifikatsiyasini mustahkamladi. Demak, statistik metodlarni faqat mate­
matik kompetensiya doirasida emas, balki ilmiy kommunikatsiya, yozma ifoda va tadqiqot madaniyati konteks-
tida ham ko‘rib chiqish lozim.

Ushbu tadqiqotdan quyidagi pedagogik va metodik xulosalarni chiqarish mumkin: Birinchidan, ilmiy yozuvni 
o‘rgatishda statistik metodlar bilan integratsiyalashgan modullar ishlab chiqilishi va o‘quv dasturlariga kiriti
lishi zarur. Bunday yondashuv nafaqat statistikani yaxshiroq tushunishga, balki uni real tadqiqot kontekstida 
qo‘llay olishga ham zamin yaratadi. Ikkinchidan, o‘qituvchilar statistik metodlarni o‘rgatishda akademik yozuv 
topshiriqlaridan foydalanish orqali talabalar tafakkurini faollashtirishi va ularni mustaqil dalillashga undashi 
mumkin. Uchinchidan, statistikani o‘qitish bo‘yicha interdisiplinar yondashuv – pedagogika, til o‘qitish va statis-
tika sohalarini birlashtirgan holda – oliy ta’limda yangicha metodik platforma yaratishga xizmat qiladi.

Tadqiqot natijalarining amaliy ahamiyati shundaki, bu yondashuv talabalarni mustaqil tadqiqot olib 
borishga, ilmiy maqola yozish jarayonida dalillarni asoslashga va statistik mulohaza yuritishga tayyorlaydi. 
Bu esa ularning bakalavrdan keyingi bosqichda – magistratura va doktorantura darajasida – raqobatbardosh 
tadqiqotchilar bo‘lishiga asos yaratadi. Shuningdek, ushbu tadqiqot o‘z oldiga qo‘yilgan maqsadga muvaffaqi-
yatli erishgan bo‘lsa-da, ayrim cheklovlarga ham ega. Xususan, tadqiqot faqat bitta oliy ta’lim muassasasida 
o‘tkazilgan va guruhlar soni cheklangan bo‘lib, bu natijalarning umumlashtirish darajasini biroz pasaytiradi. 
Kelgusidagi tadqiqotlarda turli mutaxassislik yo‘nalishlari va universitetlarda modellarni sinab ko‘rish, statistik 
metodlar bo‘yicha chuqurlashtirilgan yozma topshiriqlarni ishlab chiqish hamda uzoq muddatli ta’sirni aniqlash 
maqsadga muvofiq bo‘ladi.

Xulosa qilib aytganda, statistik metodlarni ilmiy yozuv kontekstida o‘qitish talabaning tahliliy fikrlashi, yozma 
nutq madaniyati va ilmiy-tadqiqotchilik kompetensiyalarini rivojlantirishda samarali vosita bo‘lib xizmat qiladi. 
Bu esa zamonaviy oliy ta’limda talab qilinayotgan innovatsion yondashuvlar qatoridan o‘rin oladi.

